
FORORÐ 

Sinnisbati kundi í mai 2022 hátíðarhalda 40 ára føðingardag. Tað eru nú 40 ár síðani, at eldsálir tóku 

stig til at stovna felag fyri fólk við sálarsjúku og avvarðandi teirra. Tað var í 1982, at fólk møttust í 

Skúlanum á Trøðni í Havn, og stovnaðu nýtt felag, tí tey mettu at tað var tørvur á felagi, sum arbeiddi 

fyri at betra umstøðurnar og rættindini hjá sálarsjúkum. Hetta hevur Sinnisbati arbeitt fyri líka síðani. 

Sinnisbati hevur síðani stovnanina í 1982 verið eitt virkið felag, og nevndarárið 2022 er einki 

undantak. Sinnisbati hevur skipað fyri fleiri tiltøkum og átøkum, givið bók og limablað út, ført valstríð 

í løgtingsvalinum, verið í almenna orðaskiftinum, skrivað lesarabrøv og hoyringsskriv, verið á 

fundum og skipað fyri sjálvhjálparbólkum. Í 2022 hevur Sinnisbati serliga lagt dent á at varpa ljós á 

sálarheilsuna hjá børnum og ungum. Vit hava fingið eitt nýtt ungmannafelag, Sinnisbati Ung, ið øll 

ung millum 15 og 30 ár,  kunnu gerast partur av. Tað eru nógv børn og ung, ið mistrívast, og tí ynskja 

vit eisini at vera við til at skapa størri tilvit og gera fyribyrgjandi og upplýsandi tiltøk fyri og um ung. 

Á sálarheilsudegnum í oktobur valdu vit at leggja dent á fyribrigdið, skúlaaftran, sum er ein vaksandi 

trupulleiki í Føroyum. Takka verið Team Rynkeby Føroyar, kunnu vit í 2023 eisini fara undir at skipa 

fyri tilboði til børn í skúlaaldri, sum mistrívast, og hetta eru vit sera spent uppá. Árið hevur eisini 

verið merkt av, at vit hava fingið nýtt starvsfólk á skrivstovuni, og sagt farvæl við Lauru Apol, sum 

hevur starvast hjá Sinnisbata síðani 2017. 

Felagið er vaksið nógv seinastu árini, og eru vit sjónligari enn nakrantíð úti í samfelagnum, og tí er 

arbeiðsorkan og krøvini til okkum eisini størri enn nakrantíð. Vit gleðast um størri tilvitan sum heild 

um sálarheilsu í samfelagnum, og at vit hava fingið fleiri limir í ár. Limatalið fyri 2022 er 222 limir. 

Uttan góðan stuðul frá limum og sjálvbodnum, hevði ikki verið gjørligt at gjørt alt okkara arbeiði.  

Sinnisbati takkar øllum limum, stuðlum og sjálvbodnum hjartaliga fyri trúgvan stuðul í 2022.  

 

Súsanna Olsen, forkvinna       Gunnhild Persson, aðalskrivari 

UM SINNISBATA 
Sinnisbati er ein politiskt og átrúðnarliga 

óheftur felagsskapur, ið virkar fyri at bøta um 

korini hjá teimum við sálarsjúku og avvarðandi 

teirra. Við støði í ST-sáttmálanum um rættindi 

hjá einstaklingum, ið bera brek, arbeiða vit fyri 

at tryggja javnbjóðis møguleika og rættindi til 

okkara málbólk. Sinnisbati er eitt av 24 

limafeløgum í MEGD, ið arbeiðir brekpolitiskt 

í øllum samfelagsviðurskiftum. Høvuðs-

uppgávurnar hjá okkum eru millum annað at 

veita upplýsing og kunning um sálarsjúku, og 

vegleiða um tilboð og viðgerðarmøguleikar í 

Føroyum. Vit skipa fyri tiltøkum og átøkum, 

samskipa verkætlanir og sjálvhjálparbólkar, 

somuleiðis sum vit arbeiða politiskt fyri 

viðurskiftum, sum tæna okkara málbólki. 

Eitt, ið hevur eyðkent felagið frá byrjan, er 

ymiskleikin, sum hevur myndað felagið og 

nevndina frá byrjan. Felagið er myndað av 

fakfólki, avvarðandi og fólkum við 

sjúkuroyndum, og hetta síggja vit sum okkara 

styrki. 

NEVNDIN 

Aðalfundurin er hægsti myndugleiki í felag-

num, og verður hildin á hvørjum ári. Nevndin 

verður vald á aðalfundinum, og er mannað av 

5 til 7 limum og minst tveimum tiltakslimum. 

Nevndarlimir sita í nevndini í tvey ár senn. 

Aftaná aðalfundin skipar nevndin seg við 

forfólki. 

Aðalfundurin 2022 varð hildin tann 22. 

februar í hølunum hjá MEGD á Íslandsvegnum. 

Eitt uppskot var til viðtøkubroyting um at geva 

Sinnisbata Ung eitt eygleiðandi umboð í 

nevndina, uttan stemmurætt. Hetta varð 

einmælt samtykt, og er tískil lagt afturat § 6 í 

stjórnarskipanini. 

Tveir nevndarlimir stóðu fyri vali í ár, onkur 

takkaði fyri seg og eisini komu nýggj andlit í 

nevndina. Tummas Thomassen, ið hevur verið 

kassameistari og virkin í Sinnisbata í nærum 30 

ár, stillaði ikki uppaftur. Vit takka honum fyri 

alt tað, hann hevur givið og verið fyri felagið 

hesi árini. Vit vilja somuleiðis takka Elini 

Hansen fyri hennara arbeiði seinastu árini, nú 

hon ikki stillaði upp aftur. Vit fingu tríggjar 

nýggjar nevndar- og tiltakslimir í nevndina í 

2022. Tær eru Rannvá Dam Thomsen, Joan B. 

Poulsen og Elisabeth Carlsson. 

Eftir fyrsta nevndarfund skipaði nevndin seg 

soleiðis: 

• Súsanna Olsen, forkvinna 

• Oda Jóhansdóttir, næstforkvinna 

• Erla Matras Jensen, 2. næstforkvinna 

• Súsanna Herdalur Tausen, skrivari 

• Margretha Poulsen, nevndarlimur 

• Vivian Sjóðklett, nevndarlimur 

• Rannvá Dam Thomsen, nevndarlimur 

• Joan B. Poulsen, tiltakslimur 

• Elisabeth Carlsson, tiltakslimur 

• Anna Joensen-Næs, umboð fyri 

Sinnisbata Ung 

 

 

 

 

SKRIVSTOVAN 

Á Skrivstovuni starvast ein aðalskrivari 30 

tímar um vikuna og eitt skrivstovufólk á 10 

tímar um vikuna. Arbeiðsuppgávurnar hjá 

skrivstovuni eru fjølbroyttar. Aðalskrivarin 

hevur ábyrgd av dagligu fyrisitingarligu 

leiðsluni á skrivstovu felagsins, umframt 

ábyrgd av starvsfólkum og tilknýttum 

fríyrkisfólkum, og at tryggja at ynskini hjá 

nevndini verða førd út í verk.  

Laura Apol gevst sum aðalskrivari 

Til aðalfundin 22. februar segði Laura Apol seg 

úr starvinum sum aðalskrivari, sum hon hevur 

røkt síðani 2017. Laura er fyrsta lønta 

starvsfólki hjá Sinnisbata, og hevur verið við til 

at ment felagið nógv hesi árini. Sinnisbati 

takkar Lauru fyri arbeiðið, hon hevur gjørt 

seinastu árini, og alla orku hon hevur lagt í 

felagsskapin.  

 

 

 

 

 

Súsanna Olsen, Forkvinna, og Laura Apol til 

fráfaringarløtu 

Nýggjur aðalskrivari 

Lýst varð eftir nýggjum aðalskrivara, og 1. 

apríl, tók Gunnhild Persson við starvinum. 

Gunnhild er 28 ár, úr Havn og er útbúgvin 

stjórnmálafrøðingur.  

Skrivstovan í 2022 

Í 2022 hevur skrivstovan serliga arbeitt við at 

dagføra heimasíðuna, og gera kunnandi tilfar 

til heimasíðuna. Ætlanin er, at tað skal verða 

møgulig at finna alla vitan, hagtøl og 

gransking, og vegleiðingar um viðgerðar-

tilboð, klagumøguleikar og rættindi hjá fólki 

við sálarsjúku og avvarðandi teirra, á okkara 

heimasíðu. Skrivstovan er í gongd við at gera 

føroyskt tilfar um psykiatriskar diagnosur og 

sálarórógv. Tað skal verða møguligt at fara á 

heimasíðuna hjá Sinnisbata, og har finna alla 

neyðuga vitan fram um sálarheilsu og 

psykiatriska økið í Føroyum. Hetta er ein longri 

tilgongd, og tilfar verður lagt út, tá tað er klárt. 

Eisini hevur skrivstovan m.a samskipað smærri 

og størri verkætlanir, gjørt viðkomandi 

hoyringsskriv í samand við lógarbroytingar og 

samskipað útgávu av limablaði. 

 

 

 

 

 

 

Gunnhild Persson, aðalskrivari 

 

 

 

 

 

Ninna R. Simonsen, skrivstovufólk 

ÁRIÐ, IÐ FÓR 
Ein stórur partur av arbeiðinum hjá Sinnisbata er at upplýsa og varpa ljós á sálarsjúku og líðing, 

arbeiða fyri meira opinleika í samfelagnum, vera við til at avstigmatisera og beina burtur tabu av 

psykiatriskum diagnosum. Hetta ger felagið millum annað við at skipa fyri tiltøkum í Føroyum, gera 

upplýsandi átøk á eitt nú sosialu miðlunum og skriva lesarabrøv og vera sjónlig í miðlunum. 

Sinnisbati skipar m.a á hvørjum ári fyri stórum tiltaki á Altjóða Sálarheilsudegnum og gevur eitt árligt 

limablað út. Nógv ymiskt virksemið hevur verið í Sinnisbata í nevndarárinum 2022, og í hesum 

kapitlinum greiða vit nærri frá øllum tiltøkunum og hendingunum í 2022. 

 

KJATT-RÁÐGEVING HjÁ SINNISBATA 

Síðan 2020 hevur Sinnisbati havt dulnevnda 

kjatt-ráðgeving á heimasíðu okkara, tá felagið 

vegna korona merkti ein stóran tørv á eini 

slíkari skipan. Tá vóru heili 345 samrøður á 

kjattinum. Í 2021 minkaði talið av samrøðum 

niður í 304, og í 2022 hava 114 samrøður 

verið. Tað er torført at siga, hví talið er minkað 

so nógv, tí tað nokk er ein blanding av 

ymiskum orsøkum. Ein av orsøkunum kann 

vera, at fólk ikki eru so nógv avbyrgd, eins og 

tey vóru undir korona. Tá lýstu vit ikki so nógv 

við ráðgevingini, vegna manglandi ráðgevarar. 

Tað kann eisini spæla inn, at tað er komin ein 

skipan við ókeypis sálarhjálp, og at fleiri kunnu 

fáa hjálp frá henni. 

Tað er sjálvandi gleðiligt, at tað eru færri, sum 

venda sær til okkum á kjattinum, tí tað kann 

vera eitt tekin um, at tað ikki er eins stórur 

tørvur, sum í 2020. Men tó eru tað ofta sera 

hørð og tung evni, sum samrøðurnar snúgva 

seg um (les meir undir evni á samrøðum), og 

vit síggja tí ein sera stóran tørv á hesum 

tilboðnum um ráðgeving og vegleiðing. Tí hava 

vit komandi ár ætlanir um at gera eitt 

lýsingarátak, sum serliga er ætlað 

málbólkinum fólkaskúlanæmingar og mið-

námsskúlanæmingar. Hagtøl okkara vísa 

nevniliga, at 60,6% av teimum, sum venda sær 

til kjattið, eru í málbólkinum undir 18 ár og 18-

29 ár.  

Okkara sjálvbodnu og  faklærdu ráðgevarar. 

eru  klárir at ráðgeva og vegleiða enn fleiri, og 

tí ynskja vit at røkka hesum málbólkinum, og 

vissa okkum um, at tey ungu kenna til kjatt-

ráðgevingina. 

Evni í samrøðum 

Sum sagt, kunnu evnini í samrøðunum vera 

tung og hesum eigur ongin at standa 

einsamøll/allur við, uttan vegleiðing og 

ráðgeving frá fakfólki. Tað evnið, sum flest 

samrøður, (53 í tali) snúðu seg um, var evnið 

“dapurleiki, gleðisloysi og tungir tankar”. Í 31 

av samrøðunum, snúi evnið seg um 

“sjálvmorð, sjálvmorðsroynd og/ella sjálv-

morðstankar”. Hetta er eisini triðistørsta 

evnið av samrøðunum. Av tí, at vit í Føroyum 

onga lívslinju hava, hava okkara ráðgevarar í 

2022 fleiri ferðir víst til donsku livslinien. 

Næststørsta evnið í 2022 var “handfaring av 

gerandisdegnum”, har  tað vóru 42 samrøður 

um evnið. Tá tað snýr seg um handfaring av 

gerandisdegnum, eru tað sera ymiskar, men 

ofta truplar støður, sum ung og børn hava tørv 

á at fáa vegleiðing í.  

 

 

 

 

Tey hagtøl, sum vit serliga leggja merki til er, 

at tað eru nógv flestar kvinnur og gentur, ið 

venda sær til kjatt-ráðgevingina at fáa 

vegleiðing og ráðgeving. Hetta hevur verið 

púra greitt øll hesi trý árini, vit hava havt hetta 

tilboðið. Í 2022 vóru tað bert sjey menn og 

dreingir, ið vendu sær til kjattið. 

STOVNANDI AÐALFUNDUR HJÁ 
SINNISBATA UNG 
 

Sinnisbati Ung (SBU) er nýggja ungmanna-

felagið hjá Sinnisbata. SBU hevði fyrsta fund í 

apríl 2021, og varð sum felag stovnað í februar 

2022.  

Í Sinnisbata ynskja vit at varpa ljós á ung og 

sálarheilsu, og at vera við til at økja um 

vitanina um sálarheilsuna hjá ungum í 

Føroyum. Við Sinnisbata Ung verður næsta 

stig tikið í arbeiðinum við ungum og 

sálarheilsu. SBU er røddin hjá føroyska 

ungdóminum, og saman við teimum, vilja vit 

arbeiða fram ímóti sálarheilsufremjandi 

loysnum, skapa størri tilvit í samfelagnum og 

skipa fyri upplýsandi og fyribyrgjandi tiltøkum 

og átøkum. Tað er týdningarmikið, at tey ungu 

eisini koma til orðanna í viðurskiftum, sum 

teimum viðvíkur.  

SBU hevur verið sera virkið síðani byrjan, og 

limirnir í ungmannafelagnum hava skipað fyri 

fleiri átøkum og tiltøkum, og luttikið á fundum 

og ráðstevnum. Sinnisbati og Sinnisbati Ung 

hava m.a samstarvað um poddvarpsrøðina, 

TØGN, ið viðger evni innan sálarheilsu, og 

evni, sum vit vanliga ikki tosa um. SBU er virkið 

á sosialu miðlunum, har tey regluliga leggja 

ymiskt út um sálarheilsu, fylgja við í tí, sum 

rørir seg í samfelagnum, og kjakast um 

sálarheilsuøkið í Føroyum. 

Nevnast kunnu átøk sum Sárbærur Sunnu-

dagur, Mín Summarkroppur, Okkara Listasavn 

og Okkara Yrkingasavn. Við Sárbærum Sunnu-

degi heitur SBU á fólk um at vera sárbær, deila   

egnar royndir, tosa um kenslur, og koma við 

ráðum og viðmælum um eitthvørt innan 

sálarheilsu. Tað eru bæði ung, eldri og fakfólk, 

sum eru við í Sárbærum Sunnudegi. Í summar 

hevur átakið Mín Summarkroppur verið, har 

dentur er lagdur á kropsfatan. Kropsfatan fyllir 

nógv millum ung, og spælir eisini ein týðandi 

leiklut, tá tað snýr seg um ung og sálarheilsu.  

Øll ung eru vælkomin 

Øll ung millum 15 og 30 ár, eru vælkomin at 

gerast partur av nýggja felagnum. Vit bjóða 

ein tryggan felagsskap, har pláss er fyri øllum, 

har rúm er fyri bæði stuttleika og álvara. SBU 

hittist regluliga mánakvøld til prát, hugna og 

samveru. 

40 ÁRA FØÐINGARDAGUR 

Tann 24. mai 2022 fylti Sinnisbati 40 ár. Í tí 

sambandi skipaði Sinnisbati fyri almennum 

føðingardegi og bókaútgávu á degnum. 

Dagurin var hildin í Reinsarínum við røðum, 

tónleiki, sofapráti , hugna og práti. Nógv fólk 

vóru møtt upp. 

Bók um felagið 

Í samband við 40 ára dagin, gav Sinnisbati, 

saman við Sprotanum og Grækaris Djurhuus 

Magnussen, bók út um søguna hjá felagnum. 

Bókin Sálareyga var løgd fram hetta kvøldið, 

og prátað var eisini við Marin Samuelsen, sum 

var millum fyrstu sjúkrarøktarfrøðingar á 

psykiatriska deplinum, og Súsonnu Olsen,  

forkvinnu í Sinnisbata. Tær hava verið við til at 

myndað felagið og føroysku sálarsjúkusøguna, 

og tað eru somuleiðis samrøður við tær báðar 

í bókini. 

Tá Sinnisbati skuldi hava bók skrivaða, vórðu 

boð send eftir Grækarisi Djurhuus Magnussen. 

Hesa uppgávuna tók hann á seg beinanvegin.  

Grækaris vónar, at bókin kann vera við til at 

minka um stigmatisering og tabu av sálar-

líðing, og at fólk fáa størri innlit í, hvat tað vil 

siga at stríðast sálarliga. 

GANGI Í MÍNUM SKÓM 

Sinnisbati og Almannaverkið skipaðu fyri fel-

ags átakið 12. juni í samband við Tórshavn 

Marathon.  

Átakið nevnist  ’Gangið í mínum skóm’, og 

endamálið er at varpa ljós á sálarsjúku, og 

hvussu tað kann kennast at liva við sjúku-

eyðkennunum. Í hesum førum við tunglyndi, 

angist og skizofreni. 

Starvsfólk hjá Sinnisbata og Almannaverkinum 

vóru við til dagin og býttu faldarar út við eini  

QR-kotu á, og við at skanna QR-kotuna, fært 

tú atgongd til trý ljóðbrot um tunglyndi, angist 

og skizofreni. Ljóðbrotini skulu ímynda, 

hvussu tað kann kennast at liva við hesum 

sjúkueyðkennum á egnum kroppi og sinni. Tú 

kanst lurta ímeðan tú rennur ella gongur, og 

fáa eina uppliving av, hvussu avbjóðandi tað 

kann vera at ganga nakrar metrar við 

sálarsjúku. Ljóðbrotini kunnu hoyrast á 

heimasíðuni hjá Sinnisbata. 

ANIMATIÒNSLEGUR TIL UNG 

Í ár hevur Sinnisbati havt eitt samstarv við 

svenska felagsskapin Den Andra Sidan, ið 

skipar fyri animatiónslegum fyri ung ímillum 

14-25 ár í Svøríki, Finnlandi og Føroyum. 

Endamálið hjá felagsskapinum er m.a at bróta 

tabuið um sálarheilsutrupulleikar, og finna 

nýggjar mátar at røkka ungum , sum stríðast.  

Á legunum fáa luttakararnir forrit og frálæru í 

at animera, og tað er ikki neyðugt at hava 

ávísar førleikar fyri at luttaka - øll kunnu vera 

við. Tað kann ofta vera torført at seta orð á 

sínar kenslur, og serliga tá tú ert eitt ungt 

menniskja. Við at animera, ber til at lýsa 

kenslurnar ígjøgnum tekningar og animatión. 

Hetta kann hjálpa teimum luttakandi at síggja 

sínar avbjóðingar frá einum øðrum 

sjónarhorni, og nýta tær, sum eitt aktivt 

amboð. 

Fleiri av teimum, sum vóru á legunum, stríðast 

millum annað við kenslum av ótta og angist.  Tí 

leggja fyriskipararnir eisini stóran dent á at 

skapa tryggar rammur fyri luttakararnar. Um 

sosiala samveran á legunum kennist ov nógv, 

skal tað eisini vera ílagi at flyta seg eina løtu 

frá tiltøkunum. 

Í juli mánaða 2022 var ein lega hildin í 

Føroyum , har ung úr Føroyum, Svøríki og 

Finnlandi vóru við. Ein lega var í Finnlandi í 

novembur, og ein í Svøríki í desembur.  

Legurnar eydnaðust allar væl, og luttakararnir 

vóru nøgdir og fleiri nýggj vinabond vórðu 

knýtt. 

TÁ BØRN OG UNG FÁA ANGIST 

20. septembur skipaði Sinnisbati í samstarvi 

við Norðurlandahúsið fyri fyrilestri við Peter 

Lund Madsen og Lotte lykke við heitinum: “Tá 

børn og ung fáa angist”. 

Psykiatarin og heilagranskarin, Peter Lund 

Madsen, hevur útgivið bókina ’Når børn og 

unge får angst’ (2021), har hann, saman við 

fleiri øðrum serkønum, svarar týdningar-

miklum spurningum um angist. Bókin viðgerð 

somuleiðis søgur frá børnum, ungum og 

vaksnum, sum hava merkt angist tætt at 

lívinum.  

Tað var í einum útseldum sali í Norður-

landahúsinum, at Peter Lund Madsen greiddi 

frá um, hvat angist er, hvar kenslan kemur frá, 

og hvat hendir í heilanum og kroppinum, tá 

angistin rakar okkum.  Útfrá egnum upp-

livingum sum mamma, fortaldi Lotte Lykke 

okkum søguna hjá dóttrini, Caroline. Tá ið 

Caroline var 9 ár, fekk angistin veruliga tak á 

 

 

 

henni og allari familjuni. Lotte Lykke greiddi 

frá, hvussu angistin ávirkar alla familjuna, og 

hvussu dótturin eisini aftraði seg við at fara í 

skúla. 

ALTJÓÐA SÁLARHEILSUDAGUR 

Aftur í ár skipaði Sinnisbati fyri tiltaki á Altjóða 

Sálarheilsudegnum tann 10. oktobur. Altjóða 

Sálarheilsudagurin verður á hvørjum ári hildin 

um allan heim, og heitið á degnum í ár er 

“Raðfestið sálarheilsu og trivna á einum 

altjóða støði”  

Áður hevur Sinnisbati skipað fyri stórum tiltaki 

í Østrøm, har ymiskir felagsskapir og almennir 

stovnar hava havt básar. Í ár varð tað ikki 

møguligt at skipa fyri tiltaki í Østrøm, og tí var 

dagurin hildin í Reinsarínum í Havn. 

 

Skúlaaftran 

Í ár valdi Sinnisbati at leggja dent á evnið 

skúlaftran. Tað eru fleiri og fleiri børn og ung, 

sum aftra seg við at fara í skúla. Vit síggja 

trupulleikan bæði í Føroyum og uttanlanda. Tí 

valdi Sinnisbati at brúka Altjóða Sálarheilsu-

dagin í ár til at varpa ljós á fyribrigdið skúla-

aftran. Vit høvdu eina fjølbroytta skrá fyri 

dagin við røðum, uppleggum, sofaprátum og 

persónligum søgum, sum øll snúðu seg um 

skúlaaftran. Á skránni var fyrilestur við Petur 

Lamhauge, námslektara í Sernámsfrøði á 

Fróðskaparsetri Føroya, um skúlaaftran, og 

hvat vit vita um trupulleikan í Føroyum. Bjørg 

Dam, forkvinna í ADHD-felagnum, og Poula 

Patursson, mamma at gentu við skúlaaftran, 

høvdu somuleiðis framløgu. Tvey sofaprát 

vóru hetta kvøldið. Eitt sofaprát við formannin 

í Føroya lærarafelag, skúlastjóran á Skúlanum 

á Fløtum, skúlastjóran á Skúlanum á 

Argjahamri og varaskúlastjóran á Skúlanum 

við Løkin. Sinnisbati Ung skipaði fyri sofapráti 

við leiðaran av lestrarvegleiðingini og 

næmingar á Glasir. Tónleikainnsløg vóru frá 

Lenu Andersson & Niclas Johannesen og frá 

Niclas Hera Jákupsson. 

Tað merkist, at hetta veruliga er eitt evni, sum 

upptekur fólk. Tað vóru bæði fakfólk, 

politikarar og avvarðandi foreldur møtt upp 

hetta kvøldið, og Reinsaríið var fullsett. 

Ársins sálarheilsuvirðisløn 

Sinnisbati handar á hvørjum ári eina sálar-

heilsuvirðisløn. Endamálið við virðislønini er at 

heiðra ein ella fleiri, sum hava varpað ljós á 

sálarheilsu. Fólk, sum hava gjørt eitt serliga 

gott arbeiði og/ella átak fyri at betra um korini 

hjá fólki við sálarsjúku og avvarðandi teirra. 

Tað hevur staðið øllum í boði at senda inn 

uppskot, og tað er ein óheft dómsnevnd, sum 

tekur avgerð. 

Herborg Joensen varð heiðrað  

Í ár var tað Herborg Joensen, sum fekk ársins 

sálarheilsuvirðisløn. Herborg Joensen hevur 

verið leiðari á Vaskarínum á Landssjúkra-

húsinum í mong ár og hevur gingið fremst, tá 

ið vit tosa um rúmliga arbeiðsmarknaðin. 

Í fleiri áratíggju hevur Herborg altíð havt eitt 

serliga opið hjarta fyri at fáa fólk aftur til 

arbeiðis og hevur dugað væl at tillagað 

arbeiðsuppgávurnar til tann einstaka. Herborg 

hevur eitt serstakt lyndi og hugburð, sum vísir, 

at øll skulu fáa ein møguleika. Á Vaskarínum 

hevur verið pláss fyri øllum. 

Hon er professionell, menniskjalig og dugir 

sera væl at fáa tað besta burtur úr tí einstaka. 

Samstundis, sum hon er rúmlig, dugir hon væl 

at seta neyðugu krøvini til arbeiðsfólkið og 

tillaga arbeiðsuppgávurnar, so at øll skulu 

kenna seg væl og eru nøgd við sítt arbeiði og 

sín arbeiðsinnsats.  

Vit ynskja við hesari virðisløn at heiðra 

Herborg fyri hennara góða og gevandi arbeiði 

á Vaskarínum øll hesi árini. Fyri at hava givið 

pláss, fyri at fáa fólk aftur til arbeiðis og fyri at 

hava víst, hvussu stóran týdning tað hevur at 

vera ein rúmligur arbeiðsgevari og vísa 

samfelagsábyrgd. Tað gevur fólki eina kenslu 

og uppliving av, at tað er brúk fyri øllum, hóast 

ein hevur niðursettar førleikar. 

LIMABLAÐ 

Í oktobur 2022 gav Sinnisbati sítt fjóðra 

limablað út. Eins og áður,  varpa vit ljós á evni, 

ið eru trupul at tosa um. Temaið í blaðnum 

hesaferð, var ung og sálarheilsu. Har eru m.a 

greinir um at vera ungur og avvarðandi, 

samrøða við sálarfrøðing Anniku Helgadóttir 

Davidsen um sálarheilsuna og um, hvat vit vita 

um sálarheilsuna hjá føroyska ungdóminum.  

Limablaðið er sent øllum limum í Sinnisbata, 

somuleiðis sum tað er sent út til viðkomandi 

almennar myndugleikar, stovnar og felags-

skapir. 

 

 

 

 

 

 

 

 

 

 

 

MIÐLAR OG POLITISKI PALLURIN 

Sinnisbati ynskir at vera við til at styrkja 

sálarliga økið í Føroyum og tryggja betri 

rættindi fyri okkara limum og málbólki. Tí er 

ein týðandi partur av arbeiðinum hjá 

Sinnisbata,  miðvíst at vísa á tørvin á batum og 

hægri raðfestingum á økinum. Hetta ger 

felagið við at vera hoyringspartur í viðkomandi 

málum hjá politisku skipanini, sýna seg fram í 

miðlunum, skriva lesarabrøv og skipa fyri 

tiltøkum. Hatta hava vit eisini gjørt í fleiri 

førum í ár. 

Sálarlig skaðastova, langir bíðilistar og 

sálarhjálp til ung 

Serliga er tað í mun til sálarliga skaðastovu, 

ókeyps sálarhjálp til ung og langar bíðilistar til 

Barna- og ungdómspsykiatrisku deild og 

vaksinpsykiatri, at Sinnisbati hevur víst á 

trupulleikar og átalað.  

Sinnisbati hevur í fleiri ár arbeitt við at varpa 

ljós á týdningin við at fáa eina tilbúgving um 

bráfeingis sálarhjálp. Arbeiðið við at fáa eina 

sálarliga skaðastovu hevur verið í gongd leingi, 

men enn er tað ikki komið uppá pláss. Í ár hava 

verið dømi frammi, har fólk við sálarligum 

avbjóðingum ikki hava fingið neyðugu 

hjálpina, tey høvdu brúk fyri í løtuni, tí vit onga 

tilbúgving hava. Hetta meinar Sinnisbati er 

alneyðugt at raðfesta í 2023, soleiðis at fólk 

kunnu fáa neyðugu hjálpina. 

Sinnisbati hevur við jøvnum millumbilum 

varpað ljós á bíðilistarnar á Barna- og 

ungdómspsykiatrisku deild og vaksinpsykiatri, 

og í ár er einki undantak. Í Juni mánaða 

varpaðu vit ljós á øktu bíðilistarnir, har 

bíðilistarnir eru 4,4 ferðir faldaðir síðani 2013. 

Áðrenn summar var eisini frammi, at játtanin 

til ókeypis sálarhjálpin til ung millum 15-35 ár 

var uppi, og tí ikki kundi halda fram. Hetta var 

sera óheppið, og nógv ung máttu steðga síni 

viðgerð. Tá Løgtingið kom úr summarfrí, varð 

ein eykajáttan samtykt, og tilboðið kundi 

halda áfram aftaná ein steðg á 2-3 mánaðar. 

Løgtingsval 2022 

Í novembur 2022 var løgtingsval útskrivað, og 

í tí sambandi gjørdi Sinnisbati eina valskrá við 

ynskjum og raðfestingum til sálarliga økið í 

Føroyum, og skipaði fyri einum valfundi í 

Smæruni tann 30. novembur.  

Til valfundin vóru tvey pallborðskjak á skrá. 

Fyrst skiftu fakfólk á økinum orð um, hvørjar 

avbjóðingarnir eru á økinum í løtuni. Tað vóru 

umboð úr felagnum Føroyskir Sálarfrøðingar, 

Almannaverkinum, Psykiatriska deplinum, 

Barna- og ungdómspskykiatrisku deild og frá 

Sernámi. Serliga løgdu tey dent á manglandi 

raðfesting og tilfeingi á økinum og samskipan 

ímillum geirar. Eftir hetta varð orðaskifti 

ímillum valevni í politisku flokkunum um 

ætlanirnar á økinum í komandi løgtingsskeiði. 

Tað var eitt væleydnað tiltak, har nógv fólk 

møttu upp og nógvir spurningar vóru úr 

salinum. 

 

 

 

 

 

SJÁLVHJÁLPARBÓLKAR 

Tað hevur verið torført at skipað fyri 

sjálvhjálparbólkum i 2020, 2021 og partvís í 

2022, orsakað av korona. Vit hava tó havt tveir 

bólkar í 2022 fyri ung yvir 18 ár, ið kenna ótta 

og angist, og ein bólk fyri avvarðandi. 

Bólkarnir hava verið fullteknaðir og 

eftirmetingarnar góðar.  

FRAMYVIR 

Samanumtikið hevur 2022 verið eitt virkið ár hjá Sinnisbata við fleiri ymiskum tiltøkum. Í 2023 hevur 

Sinnisbati ætlanir um at hava fleiri sjálvhjálparbólkar aftur. Fyrireikandi arbeiðið er byrjað í 2022, og 

eftir ætlan fara vit at skipa fyri bólkum til børn, ið mistrívast. Avbjóðingar við at børn og ung 

mistrívast, og serliga at tey aftra seg við at fara í skúla, er ein vaksandi avbjóðing í Føroyum, eins og 

tað er í øðrum norðanlondum. Í 2022 hevur Sinnisbati varpað ljós á hendan trupulleikan, og ynskja 

vit at halda fram við hesum arbeiðinum. Í 2023 er ætlanin eisini at skipa fyri fleiri sjálvhjálparbólkum 

í Suðuroy. Umframt sjálvhjálparbólkar, ynskir Sinnisbati at skipa fyri fleiri limatiltøkum runt í 

Føroyum. 

Sinnisbati 

c/o MEGD, Íslandsvegur 10C 

FO-100 Tórshavn 

 

Tlf: + 298 597913 

Teldupostur: sinnisbati@sinnisbati.fo 

www.sinnisbati.fo  


